
TĒNĀ, E TE RŌPŪ WHAKAMANA I TE TIRITI O WAITANGI 

1. E whakakōnaetia ana tēnei Manatu Rōia (“Manatu”) mō te Kerēme 3077, 

he kerēma nā Nora Rameka mā Te Rūnanga o Ngāti Rēhia mō te hapū o 

Ngāti Rēhia (“Ngāti Rēhia”, “ngā Kaikerēme”). 

2. E whakautu ana tēnei Manatu i ngā Kupu Whakahau a Kaiwhakawā 

Williams mai i te rā 15 o Māehe 2024.1  I tohua kia tū tētahi hui ā-

kaiwhakawā hei te 5 o Āperira 2024. I tohua hoki ngā rōia kia tuku 

tāpaetanga mō ngā take i whakatakotoria ki te kōwae 7 o ngā Kupu 

Whakahau hei te 5pm o te rā 27 o Māehe 2024.2 

3. E tautoko atu ana a Ngāti Rēhia i te Manatu Tukutahi kua whakakōnaetia i 

te rā nei. E aro ana tēnei Manatu ki ngā take e rua e whai ake nei: 

(a) Te tono a Ngāti Rēhia kia tū te nohoanga ki wāenga i a rātou; me 

(b) Ngā tukanga me ngā whakaritenga e hāngai ana ki te whakamahinga 

o te reo Māori. 

Te Tono a ngā Kaikerēme 

4. Kua tohua ēnei rōia e ngā Kaikerēme kia whakamōhio atū ki te 

Taraipiunara i tā Ngāti Rēhia tono kia tū te nohoanga mō tēnei ruku tātari 

ohotata ki Whitiroa Marae, ki Te Tii, Kerikeri. E pōwhiritia ana te 

Taraipiunara e Ngāti Rēhia ki tō rātou rohe, tō rātou whenua, me tō rātou 

marae kia wānangahia ai tēnei kaupapa hirahira e hāngai ana ki te reo 

Māori. 

5. Kua tū ētahi nohoanga o te Taraipiunara ki Whitiora marae. Nō reria kua 

waia haere ngā Kaikerēme ki ngā whakaritenga me ngā tukanga ki te 

whakahaere i tētahi nohoanga. 

 

 
1 Wai 3327, #2.5.3 at [4]-[5]. 
2 At [8]. 

Ngā Tukanga e hāngai ana ki Te Reo Māori 

6. Hei tā ēnei rōia, i runga anō i ngā aronga me ngā take matua o tēnei ruku 

tātari, e tika ana kia rangona te reo Māori ki ngā wāhanga katoa e tāea ana 

e tātou.  

7. Kua whakamōhio mai ngā Kaikerēme i tā rātou takune kia tuku i te reo 

Māori i te nuinga o te wā, tae rā anō ki ngā kōrero taunaki me ngā 

tāpaetanga. 

8. Ka aro atu ēnei rōia ki te Guide to Practice and Procedure o te Rōpū 

Whakamana i te Tiriti o Waitangi (“te pukapuka ārahi”) kia ārahi i tā mātou 

whakamahi i te reo Māori, ā, ka taka i te whakaaro kia tāpirihia ētahi atu 

momo tūkanga ki tēnei pukapuka ārahi. 

9. E mōhio ana, me mārama ngā hunga o tēnei ruku tātari ki ngā kōrero katoa 

ka whakapuakihia, ā, e mōhio hoki ana mā te tuku kōrero reo Pākehā e 

ārahi i tēnei mea te matatika tūturu. Heoi anō, e ai ki te pukapuka ārahi, 

mā ngā kaituhi, ngā kaikōrero hoki anō e whakatau mehemea kia noho wā 

rātou tuhinga hei tuhinga mō te Taraipiunara noa iho, kia kore ai e 

whakairia ki te mauhanga o tēnei ruku tātari. 

10. Hei ārahi i te whakatinanatanga o te pukapuka ārahi, e ai ki ngā Kaikerēme, 

me rahi ake te tokomaha o ngā kaimahi hei tautoko i ēnei mahi e hāngai 

ana ki te reo Māori i roto i tēnei ruku tātari ohotata.  

11. Me whai kia kotahi, kia rua pea anō ngā kaiwhakawhiti reo hei tautoko i te 

whakapākehātanga o ngā tuhinga reo Māori. Ka mutu, kia kotahi, kia rua 

pea anō ngā kaiwhakamāori ā-waha, kaiwhakapākehā ā-waha anō hoki, 

hei tautoko i ērā mahi nui mō te roanga o te nohoanga.  

12. Mā tēnei rautaki ka āhei te hunga e hiahia ana ki te whai i tēnei kaupapa i 

roto i te reo Māori. 

 

I TĒNEI RĀ, i Tāmaki Makaurau, i te rā 27 o Māehe 2024 

Ihipera Peters / Aroha Herewini / Amber Evans / Te Hau Ariki Gardiner-Toi 

